
KUVENDI KOMUNAL – SHTIME
01Nr.06/1636 datë 03.09.2008
Në mbështetje të nenit  12.2-a dhe 12.3 të Ligjit për Vetëqeverisjen Lokale, Kuvendi Komunal, në mbledhjen e rregullt të, të mbajtur më 3.9.2008, aprovoi: 
S T A T U T I N
 E KOMUNËS SË SHTIMES

                                                    PJESA E PARË

KAPITULLI   I – DISPOZITAT E PËRGJITHSHME
Neni 1

Statuti i Komunës, është akti më i lartë juridik i Komunës që miratohet nga Kuvendi i Komunës, në pajtim me nenin 12 pika 3 e Ligjit për Vetëqeverisje Lokale. Statuti rregullon organizimin e brendshëm të komunës. Në përdorimin e mëtutjeshëm do të njihet si “Statuti i Komunës”.

Neni 2
Përgjegjësitë e Komunës duhet të ushtrohen, organizohen dhe menaxhohen në pajtueshmëri të plotë me ligjet, të cilat rregullojnë përgjegjësitë e komunës në pajtueshmëri me Statutin e komunës dhe rregulloren e punës, të miratuar nga Kuvendi Komunës.

Neni 3

3.1. Statuti i komunës zbatohet brenda kufijve të Komunës së Shtimes . 

3.2. Komuna mund  të hyjë në marrëdhënie kontraktuese me komunat tjera, në pajtueshmëri me ligjin në fuqi. 

Neni 4

Organet e komunës:

1. Kuvendi i Komunës është organi më i lartë i Komunës.
2. Kryetari i Komunës është organi më i lartë ekzekutiv i  Komunës. 

Neni 5

Brenda territorit të saj Komuna ushtron përgjegjësitë të cilat nuk i janë rezervuar shprehimisht me ligj institucioneve qendrore.

Neni  6

6.1  Komuna ka të drejtë të përdorë simbolet e veta, veç tjerash, stemat, vulat, emblemat   dhe flamujt komunalë. 

6.2 Përmbajtja dhe përdorimi i  simboleve do të përcaktohet me vendim të posaçëm të Kuvendit të Komunës, i nxjerrë në pajtim me aktet ligjore në fuqi, të cilat rregullojnë këtë lëmi. 

6.3 Asnjë subjekt dhe person tjetër, përveç komunës, nuk mund ta përdorë emblemën dhe shenjat komunale apo simbolet pa autorizim paraprak të dhënë nga organet kompetente komunale. 

Neni 7

Komuna e ka vulën e vet. Mënyra e mbajtjes dhe udhëheqjes së vulave do të përcaktohet me vendim të posaçëm të Kuvendit Komunës, i nxjerrë në pajtim me aktet ligjore në fuqi, të cilat rregullojnë këtë fushë. 
Neni 8
Kuvendi Komunal, me vendim të vaçantë do të përcaktojë datat me rëndësi për komunën e Shtimes, në pajtim me  Ligjin për Festat Zyrtare në Republikën e Kosovës. 
pJESA  E DYTË

 Kapitulli  i -  Procedurat për ndryshimIN DHE PLoTËSIMIN  E STATUTIT TË KOMUNËS
Neni 9
9.1 Iniciativa për ndryshimin dhe plotësimin e Statutit të komunës mund të ndërmerret nga: 

a)
Kryetari i Komunës.
b)
Një e treta (1/3) e anëtarëve të Kuvendit të Komunës.
c)
Me iniciativën e 15% qytetarëve, me të drejtë vote në komunë. 

9.2.Çdo propozim për të ndryshuar Statutin Komunal duhet të aprovohet nga ana e Komitetit për Politikë dhe Financa. Propozimi, më pas, do t’i dërgohet Kuvendit Komunal për shqyrtim preliminar. 

9.3.Nëse Kuvendi nuk e rrefuzon propozimin, Kuvendi do të ndërmerrë masa të konsultimit publik në lidhje me propozimin, në afat jo më pak se 15 ditë.         

9.4..Pas përfundimit të konsultimit publik, Kuvendi i Komunës do të vendosë se a do t’i miratojë përmirësimet, pasi t’i shqyrtojë të gjitha prezantimet që ka pranuar.

9.5. Kuvendi i Komunës, me rastin e marrjes së vendimit për ndryshimin dhe plotësimin e Statutit të Komunës, emëron një komision të veçantë profesional.
9.6 Çdo propozim për ndryshimin e Statutit të Komunës duhet të miratohet në Kuvendin e Komunës, ashtu siç përcaktohet në nenin 12.3 të Ligjit për Vetëqeverisje Lokale.  

pJESA E TRETË: 

Kapitulli  i  - Fshatrat, vendbanimet dhe lagjet urbane

Neni 10
10.1 Territori i komunës është përcaktuar në Ligjin për Kufijtë Administrativë të Komunave. Komuna e Shtimës është e përbërë prej këtyre fshatrave, vendbanimeve dhe lagjeve urbane: Belinc, Carralevë, Devetak, Dugë, Davidovc, Gllavicë, Gjyrkoc, Godanc i Poshtëm, Godanc i Epërm, Karaçicë, Llanisht, Mollopolc, Muzeqinë, Pjetërshticë, Petroviq, Petrovë, Raçak, Rancë, Rashincë, Shtime, Topillë, Vojnoc, Zborc, 
10.2 Shtimja është e ndarë në 5 lagje urbane: Shtime I, Shtime II, Shtime III, Shtime IV, Shtime V.
Neni 11
11.1 Për të siguruar plotësimin e të gjitha nevojave të qytetarëve dhe ushtrimin e përgjegjësive nga autoritetet lokale sa më afër qytetarëve, Komuna, përmes Kuvendit të Komunës apo Kryetarit të Komunës, vendosë të bëjë aranzhime me fshatrat, vendbanimet dhe lagjet urbane brenda territorit të saj. 

11.2 Kuvendi i Komunës përcakton aktivitetet që mund t’i ushtrojnë fshatrat, vendbanimet dhe lagjet urbane, e që janë në kuadër të përgjegjësive dhe kompetencave të komunës. 

11.3 Këto aktivitete rregullohen me vendim të veçantë të Kuvendit Komunal
11.4 Kuvendi i Komunës për këto njësi siguron ndarjen e resurseve nga komuna, që janë në përpjesëtim me përgjegjësitë dhe aktivitetet e përcaktuara. 

Neni 12
12.1 Për shtrirjen edhe më tej të përgjegjësive të përcaktuara me ligj, komuna mund të krijojë zyre komunale informuese apo shërbyese për të ofruar shërbime më pranë qytetareve të saj. 

12.2 Komuna mban kontrollin e plotë të secilës fushë të kompetencës së  saj të de-koncentruar.

12.3 Kuvendi i Komunës, me rekomandim të Komitetit për Politikë dhe Financa, me vendim të posaçëm, përcakton aktivitetet të cilat janë në përgjegjësinë e komunës, e të cilat do të ushtrohen në fshatra dhe vendbanime urbane.

Neni 13
Zyra komunale duhet të përbëhet nga pjesa administrative dhe duhet të drejtohet nga personeli, i cili emërohet nga komuna. Për ushtrimin e detyrave të saj, zyra duhet t’i marrë fondet e nevojshme nga Komuna. 

Pjesa E  KATËRT

Konsultimet dhe pjesëmarrja e publikut

KApitulli  i -  Konsultimet  me Publikun

Neni 14
14.1 Komuna duhet ta konsultojë publikun në mënyrë që të sigurojë, që vendimet e marra, janë të bazuara fuqishëm në fakte, dhe që janë marrë parasysh pikëpamjet dhe përvojat e qytetarëve si dhe që janë përdorur mundësitë e reja dhe kreative para marrjes së vendimit, si dhe që të gjitha vendimet e propozuara mund të zbatohen në mënyrë efektive  në praktikë. 
14.2 Komuna gjithashtu duhet të sigurojë që qytetarët kanë pasur mundësi ta shprehin mendimin e tyre dhe se interesat dhe kërkesat e tyre janë marrë parasysh.  

Neni 15
Komuna mund të shfrytëzojë secilën nga format e konsultimit të shënuara më poshtë (si dhe format tjera të konsultimeve sipas nevojës dhe rrethanave): 

1. Fushatat informative dhe të publicitetit për të promovuar aktivitet dhe programet komunale;

2. Kontaktet me grupet e fokusit, për t’i testuar dhe diskutuar politikat; 

3. Anketat për implementimin e politikës, përfshirë, përveç të tjerave, informues kyç, klientë dhe qytetarë të prekur nga kjo; 

4. Shpalljet publike të propozimeve për politika apo draft rregulloret, duke thirrur për pjesëmarrje në prezantime; 

5. Kontaktet me grupet e interesit dhe mbledhjet me grupet e interesit; 

6. Takimet publike;

7. Dëgjimet publike;

8. Studimet për vlerësim të efektit;

Neni 16
Kryesuesi i Kuvendit të Komunës, Kryetari i Komunës, dhe komitetet e Kuvendit të Komunës duhet ta kenë autoritetin të mbajnë konsulta publike për çdo çështje që janë në kompetencat e tyre. 
Neni 17
Në secilin rast duhet të jepet një arsyetim për mbajtjen e konsultave me publikun. Mënyra e cila shfrytëzohet për mbajtjen e konsultave me publikun duhet të publikohet 14 ditë përpara dhe duhet të lejohet kohë e duhur për përgatitjen e prezantimeve. Rezultatet e konsultimeve duhet të merren parasysh dhe duhet të bëhen publike para se të merret vendimi. 

Neni 18
18.1 Të gjitha komunikimet në lidhje me konsultimet duhet të jenë të qarta dhe duhet të përfshijnë të gjitha informatat e nevojshme për t’i lehtësuar përgjigjet. Një dokument konsultues duhet të përfshijë një përmbledhje, prej dy faqesh më së shumti, të çështjeve dhe të pyetjeve kryesore për të cilat janë kërkuar mendimet e tyre; do të jetë më e lehtë për lexuesit të përgjigjen, të kontaktojnë apo të ankohen.  

18.2 Kur përcaktohen grupet e fokusit në procesin e konsultimit, komuna duhet të sigurojë që palët relevante kanë mundësi t’i shprehin mendimet e tyre. 

Neni 19
Komuna duhet të sigurojë publicitetin e duhur dhe duhet t’i adoptojë kanalet komunikuese në mënyrë që të përmbushë synimet e audiencës. Pa përjashtuar mjetet tjera të komunikimit, konsultat e hapura për publikun duhet të publikohen në faqen zyrtare të komunës.

Neni 20
Komuna duhet të lejojë kohë të mjaftueshme për shqyrtimin e përgjigjeve dhe kontributeve me shkrim. Komuna duhet t’i lejojë së paku 8 javë për marrjen e përgjigjeve me shkrim për konsultimin e publikut, ndërsa standardi duhet të jetë 12 javë. 

Neni 21
Përgjigjet duhet të analizohen dhe rezultatet duhet të bëhen publike, duke iu kushtuar rëndësi mendimeve të shprehura në marrjen përfundimtare të vendimit. Rezultatet e konsultave të hapura me publikun duhet të vendosen ne faqen zyrtare të komunës.  

KApitulli iI -  TUBIMET me publikun

Neni 22
22.1 Takimet me publikun duhet të mbahen në një sallë që është e mjaftueshme për pjesëmarrjen e publikut të interesuar. Komuna duhet të mbajë së paku dy takime me publikun, çdo vit, një në gjashtë mujorin e parë dhe një tjetër në  gjashtëmujorin e dytë . 

22.2 Përveç kësaj, takimet tjera me publikun mund të mbahen, duke marrë parasysh se duhet të ekzistojë një interval prej dy muaj ndërmjet dy takimeve.  

Neni 23
23.1 Vendi, data dhe koha e mbajtjes së takimit publik duhet të shpallen së paku dy javë para mbajtjes së takimit. Takimet publike duhet të mos mbahen në datat apo kohën që në përgjithësi nuk është e përshtatshme për pjesëmarrjen e komuniteteve të veçanta. 

23.2 Përfaqësuesit e medieve duhet të lejohen të marrin pjesë në të gjitha takimet me publikun. 

Neni 24
24.1 Kryetari i Komunës apo përfaqësuesit e tij/saj, duhet ta kryesojnë mbledhjen me publikun. Ai/ajo duhet ta ketë autoritetin ta përcaktojnë procedurën e cila do të shfrytëzohet gjatë mbledhjes si dhe ka autoritetin të mos lejojë diskutimin për disa çështje të caktuara që nuk janë të lidhura me çështjen e diskutuar, apo që nuk janë në kuadër të pushtetit të komunës, ose edhe nuk kanë të bëjnë me punët e komunës. 

24.2 Ai/ajo mund të vendosë të mos i dëgjojë folësit të cilët prezantojnë pikëpamje të njëjta apo i përsërisin ato dhe mund të përcaktojnë një limit kohor për kohën të cilën e kanë në dispozicion folësit.

Neni 25
Nëse bëhet një pyetje në takim publik, që nuk mund të ketë përgjigje gjatë takimit, pyetësi mund të kërkojë përgjigje me shkrim në një periudhë prej 30 ditësh, pas ditës së takimit. 

Neni 26
Procesverbali i secilit takim publik duhet të ruhen me të gjitha informatat e hollësishme, që jepen për komunë, si dhe të gjitha propozimet e bëra nga anëtarët e publikut dhe përgjigjet që janë dhënë ne pyetjet e bëra. Një kopje e të gjitha përgjigjeve të dhëna me shkrim, në ndonjë datë të mëvonshme duhet t’i bashkëngjiten procesverbalit të takimit. 

Neni 27
Komiteti për Politikë dhe Financa duhet ta shqyrtojë procesverbalin e mbledhjes publike brenda 60 ditëve, pas mbledhjes. Komiteti duhet ta shqyrtojë secilin propozim të dhënë gjatë mbledhjes dhe pas kryerjes së konsultimeve të nevojshme, të bëjë rekomandimet e duhura në takimin e ardhshëm të Kuvendit Komunal. 

Kapitulli iii - komitetet këshilldhënëse

Neni 28
Kuvendi i Komunës duhet të themelojë komitetet këshillëdhënëse sektoriale, që do të mundësonin pjesëmarrjen e qytetarëve në procesin e vendim-marrjes. Në emërimin e anëtarëve të këtyre komiteteve, Kuvendi Komunal duhet të siguroj një përfaqësim të gjerë nga sektorë të ndryshëm të shoqërisë; në krijimin e këtyre komiteteve duhet të merret parasysh balancë gjinore dhe ato duhet të reflektojnë interesat e komuniteteve ekzistuese dhe fshatrave brenda komunave.  
Neni 29
29.1 Komitetet këshillëdhënëse duhet të paraqesin pikëpamjet dhe mendimet e qytetarëve te Kuvendi i Komunës. 

29.2 Komitetet Konsultative gjithashtu mund të bëjnë propozime për përmirësimin apo zgjidhjen e problemeve të identifikuara. 

29.3 Në kryerjen e detyrave të tyre, Komitetet Këshillëdhënëse duhet të punojnë së bashku me Komitetet e Kuvendit, në mënyrë të tillë, që vendimet e Komiteteve të Kuvendit apo të Kuvendit të Komunës duhet të merren vetëm pas konsultimit me Komitetin Këshillëdhënës sektorial.   

Neni 30
Anëtarët e Komiteteve Këshillëdhënëse duhet të emërohen me mandat 3 vjeçar, në baza të rregullta, ku 1/3 e anëtarëve duhet të emërohet çdo vit. Asnjë anëtarë i Komitetit Këshillëdhënës nuk mund të shërbejë më shumë se në dy mandate të njëpasnjëshme.  

Pjesa E PESTË

 Kuvendi i Komunës,  Kryesuesi i Kuvendit të Komunës

Kapitulli i  I -  Kryesuesi i Kuvendit të Komunës

Neni 31
Kuvendi i Komunës zgjedhë kryesuesin e Kuvendit të Komunës, në pajtim me Ligjin për Vetëqeverisje Lokale. 

Neni 32
Kryesuesi i Kuvendit të Komunës i thërret dhe kryeson mbledhjet e Kuvendit të Komunës. Në mungesë të kryesuesit, mledhjen e kryeson anëtari më i vjetër i Kuvendit të Komunës.
Neni 33
Mbledhjet e Kuvendit të komunës mund të thirren edhe nga 1/3 e anëtarëve të Kuvendit të Komunës dhe nga Komitetet e Kuvendit të Komunës, në bazë të rregullave dhe procedurave ligjore.

KAPITULLI  II - KOMITETET E PËRHERSHME 

Neni 34
34.1 Pas konstituimit, Kuvendi i Komunës formon Komitetet e përhershme, në pajtim me Ligjin për Vetëqeverisje Lokale. 

34.2 Numri i anëtarëve të Kuvendit, në secilin komitetet, duhet të përcaktohet nga Kuvendi i Komunës .

34.3 Kryetari i Komunës i propozon Kuvendit të Komunës anëtarët e komiteteve, që nuk janë anëtar të Kuvendit të Komunës. 

KAPITULLI  III  - MBLEDHJET E KUVENDIT TË KOMUNËS DHE KOMITETEVE

Neni 35
Në takimet e tyre të para, në secilin vit fiskal, Kuvendi i Komunës dhe secili komitetet duhet t’i caktojë datat fikse në të cilat duhet të mbahen takimet e rregullta gjatë vitit. Datat e mbajtjes së takimeve mund të ndryshohen me vendime pasuese. Takimet tjera mund të thirren në çdo kohë.

Neni 36
 Të gjitha takimet duhet të thirren dhe mbahen në pajtueshmëri me rregulloren e punës. Personi i cili thërret apo udhëheqë takimet duhet të sigurojë që të gjithë anëtarët, që marrin pjesë në mbledhje, kanë të drejta të njëjta dhe të barabarta, dhe të kenë mundësi të marrin pjesë në gjithë veprimet.
Neni 37
37.1 Mbledhjet e Kuvendit të Komunës dhe Komiteteve të Kuvendit të Komunë janë të hapura për publikun, përfaqësuesit e mjeteve te informimit dhe subjekteve  të interesuara për çështjen që është objekt diskutimi, përveç në rastet që  parashihen ndryshe  me legjislacionin në fuqi.

37.2 Kuvendi i Komunës nëpërmjet Zyrës Përgjegjëse për Informim njofton Publikun të paktën 7 ditë para mbledhjeve të rregullta ose 3 ditë para mbledhjeve të jashtëzakonshme ndër të tjera me mjetet e mëposhtme: 

1. Shpallja publike në vendet më të frekuentuara brenda territorit të Komunës;

2. Medien e shkruar dhe elektronike lokale dhe 

3. Faqen e internetit të Kuvendit të Komunës 

37.3  Njoftimet publike duhet të përmbajnë: 

a.   Datën e mbledhjes 
b. Kohën e mbledhjes

c. Vendin e  mbajtjes së mbledhjes
d. Rendin e ditës

37.4 Komitetet nëpërmjet Zyrës Përgjegjëse për Informim njoftojnë publikun 3 ditë para ditës së caktuar për mbajtjen e mbledhjeve. Njoftimet publike përmbajnë: 

         a.   Datën e mbledhjes
         b.   Kohën e mbledhjes 

         c.   Vendin e  mbajtjes së mbledhjes 
         d.   Rendin e ditës

Neni 38
Çdo anëtar i publikut, i cili merr pjesë në Kuvendin e Komunës dhe komiteteve të tij, me lejen e kryesuesit të takimit, mund të bëjë pyetje dhe mund t’i drejtohet mbledhjes. Rregullorja e punës mund të rregullojë të drejtat dhe veprimet e udhëheqësit të mbledhjes gjatë ushtrimit të detyrës së tij. 

Neni 39
39.1 Të gjithë  anëtarët e Komiteti për Politikë dhe Financa duhet të emërohen nga radhët e anëtarëve të Kuvendit të Komunës. Anëtarësimi në çdo rast duhet të pasqyrojë në mënyrë sa më të  përafërt proporcionin e  nivelit të përfaqësimit të partive politike dhe përfaqësimin gjinore  në Asamblenë Komunale.  

39.2 Anëtarët e Komitetit për Politikë dhe Financa nuk kanë të drejtë të jenë edhe anëtarë të komiteteve tjera. 

39.3 Numri i anëtarëve të Komitetit për Politikë dhe Financa duhet të jetë së paku 5 dhe më së shumti 9 anëtarë. 

39.4 Mbledhjet  e Komitetit për Politikë dhe Financa kryesohen nga Kryesuesi i Kuvendit të Komunës. Në mungesë të Kryesuesit të Kuvendit të Komunës mbledhjet kryesohen nga  anëetari më i vjetër i komitetit.
Neni 40
40.1 Anëtarët e Komitetit për Komunitete emërohen nga Kuvendi i Komunës nga radhët e anëtarëve të Kuvendit të  Komunës dhe përfaqësuesve të Komuniteteve pakicë. 

40.2 Numri i anëtarëve të Komitetit për Komunitete duhet të jetë së paku 5 dhe më së shumti 9 anëtarë. 

40.3 Komiteti për Komunitet në Komunë përbëhet nga përfaqësuesit (së paku me nga një përfaqësues) të të gjitha komunitete pakicë që jetojnë në komunë. Shumica e anëtarëve të këtij Komiteti përbëhet nga komunitetit pakicë. 

KAPITULLI  IV – INFORMIMI  PËR ANËTARËT E KUVENDIT TË KOMUNËS
Neni 41
41.1 Kërkesat për informata që kanë të bëjnë me çështjet komunale, të cilat bëhen nga anëtarët e Kuvendit të Komunës të përcaktuara në nenin 39 të Ligjit për Vetëqeverisje Lokale, duhet të adresohen me shkrim tek zyrtari i përgjegjës i Komunës nga i cili kërkohen informatat.

41.2 Zyrtari përgjegjës i  Komunës, në afat prej 15 ditëve, duhet ti përgjigjet me shkrim anëtarit ose anëtarëve të Kuvendit të Komunës.  

41.3 Një kopje e kërkesës dhe e përgjigjes duhet të futet në regjistër nga zyrtari përgjegjës komunal, i cili duhet ta shënojë datën e kërkesës së marrë dhe datën e përgjigjes së dhënë.

41.4. Në qoftë se zyrtari komunal konsideron se dhënia e ndonjë përgjigje për kërkesën apo pyetjen e veçantë është e dëmshme për interesat e përbashkëta të qytetarëve të komunës, ai mund të refuzojë me shkrim duke paraqitur arsyet për dhënien e përgjigjes së tillë

KApitulli  V - Kompensimi i anëtarëve TË KUVENDIT TË KOMUNËS

Neni 42
Kompensimi për anëtarët e Kuvendit të Komunës dhe anëtarëve të komiteteve për punën që ata e bëjnë për komunën duhet të mos tejkalojë rregullat e përcaktuara nga Qeveria Qendrore e Republikës së Kosovës.

Kapitulli VI  - Konflikti i interesit i anëtarëve TË KUVENDIT TË KOMUNËS

Neni 43
Përjashtimet në procesin e vendimmarrjes, për shkak të konflikteve të interesit, bëhen në bazë të nenit 37 dhe 38 të Ligjit për Vetëqeverisje Lokale dhe duhet të shënohen në procesverbalin e mbledhjes të Kuvendit të Komunës. 

Neni 44
Anëtarët që kanë konflikt të interesit, në lidhje me një çështje të caktuar, nuk duhet të flasin e as të votojnë për çështjen për të cilën kanë konflikt të interesit dhe duhet të dalin nga salla e mbledhjes atëherë kur diskutohet ajo çështje. 

Neni 45
45.1 Nëse vie deri te ndonjë konflikt potencial i interesit pasi që është marrë vendimi, por para se të zbatohet ai, vendimi duhet të suspendohet dhe çështja duhet të hetohet. 

45.2 Nëse arrihet në përfundimin se ka ekzistuar konflikti i interesit, vendimi duhet të anulohet tërësisht dhe duhet të bëhet një votim i ri për marrjen e vendimit.

         KApitulli   VII - marrëdhëniet Ndërkomunale  dhe Partneritetet

Neni 46
46.1 Kryetari i komunës, pas konsultimeve me Komitetin për Politikë dhe Financa, duhet të prezantojë rekomandimet për Kuvendin e Komunës për marrëveshjet të cilat mund të jenë të nevojshme në bazë të nenit 28 dhe 29 të Ligjit për Vetëqeverisje Lokale. 

46.2 Kuvendi i Komunës vendos për lidhjen e marrëveshjeve ndërmjet komunave, për ushtrimin e përgjegjësive dhe pushtetit në bashkëpunim me njëra tjetrën.                                        
Neni 47
Kryetari i Komunës, pas konsultimit me Komitetin për Politikë dhe Financa, duhet t’i prezantojë rekomandimet e tij, te Kuvendi i Komunës, në lidhje me marrëveshjet të cilat kanë të bëjnë me menaxhimin e ndërmarrjeve komunale për mbikëqyrjen e shërbimeve të përbashkëta publike lokale që ofrohen në më shumë se një komunë.

 Neni 48
Kuvendi i Komunës mund, brenda kornizës së ligjit, të bëj marrëveshje që të bashkëpunojë dhe të formojë partneritete me kuvendet tjera komunale, ashtu që të kryejnë detyrat që janë në interes të përbashkët.                                        
Neni 49
Kuvendi i Komunës mund të bashkohet me kuvendet tjera komunale, në asociacione  për mbrojtjen dhe promovimin e interesave të përbashkëta. 
KAPITULLI  VIII -  FINANCAT KOMUNALE DHE PROCEDUARAT  BUXHETORE

Neni  50
50.1 Komunat kanë buxhetet dhe financat e tyre për të ushtruar kompetencat e tyre. Buxheti dhe financat komunale rregullohen me Ligjin për Financat Lokale dhe aktet tjera.

50.2 Të gjitha çështjet, që janë të lidhura me administrimin financiar të komunës, janë përgjegjësi e Kryetari të Komunës. 

50.3. Kryetari i Komunës këto përgjegjësi që kanë të bëjnë me administrimin financiar mund t’i bartë tek nënkryetari i komunës apo te ndonjë prej Drejtorëve të Drejtorive Komunale. 

 
pjesa E GJASHTË   

 ekzekutivi i komunës

kapitulli   i  – kryetari i komunës DHE ADMINISTRATA KOMUNALE

Neni  51
Kryetari i Komunës zgjedhet me mandat katërvjeçar, të njëjtë me anëtarët e Kuvendit të Komunës.

Neni 52
Kryetari i komunës është udhëheqës i degës ekzekutive të komunës dhe zgjedhet drejtpërdrejtë nga qytetarët me të drejtë vote.

Neni 53
Kryetari i Komunës ushtron përgjegjësitë e përcaktuara në nenin 58 të Ligjit për Vetëqeverisje Lokale. 

Neni 54
Përgjegjësitë tjera të Kryetari të Komunës janë si në vijim: 

1. Mbikëqyrë administrimin e përgjithshëm financiar të Komunës;
2. Mbikëqyrë zbatimin e të gjitha akteve juridike të aprovuara nga Kuvendi i Komunës;
3. Delegon përgjegjësi  Drejtorëve dhe mbikëqyrë zbatimin  e përgjegjësive të deleguara;
4. I propozon Kuvendit të Komunës, për çdo vit fiskal, numrin e drejtorateve  dhe funksionet e tyre, në pajtim me legjislacionin në fuqi;
5. Bënë ndryshime në lidhje me funksionin dhe numrin e drejtorateve apo drejtorive dhe funksionet e tyre, në pajtim me legjislacionin në fuqi;
6. I ofron propozime Kuvendit të Komunës për konstituimin, organizimin dhe koordinimin e organeve komunale si dhe krijimin e institucioneve dhe ndërmarrjeve;

7. Bënë caktimin apo ndarjen  dhe koordinimin e përkohshëm të punëve dhe përgjegjësive në mes të drejtorive sipas nevojës, duke pasur për bazë lëmin apo projektin e caktuar;
8. Dhe përgjegjësi tjera të përcaktuara nga Kuvendi i Komunës. 

Neni 55
Kryetari, për të ushtruar përgjegjësitë e përcaktuara me ligj dhe përgjegjësitë e përcaktuara nga Kuvendi i Komunës, ndihmohet nga Nënkryetari i komunës  dhe Administrata Komunale -  Drejtorët komunalë.

Neni 56
56.1 Administrata Komunale organizohet në drejtorate. Çdo drejtorat komunal menaxhohet nga drejtori. Drejtorët emërohen dhe shkarkohen nga Kryetari i Komunës.

56.2 Kuvendi i Komunës, pr çdo vit fiskal, në bazë të propozimit të Kryetarit të Komunës, me Vendim  të posaçëm,  vendosë për numrin e drejtorive.
PJESA E SHTATË

KAPITULLI  I - SHËRBIMI CIVIL KOMUNAL

Neni 57
Shërbimi civil komunal udhëhiqet në bazë të parimeve dhe procedurave të përcaktuar me legjislacionin në fuqi. Me rastin e rekrutimit të personelit të komunës duhet respektuar procedurat e hapura dhe konkurruese për të pranuar shërbyes civilë të komunës me kualitet të lartë, në bazë të meritave dhe kompetencave.

Neni 58
Administrata komunale ka udhëheqësin e personelit, i cili rekrutohet nga Kryetari i Komunës, në pajtim me rregullat dhe procedurat ligjore të shërbimit civil në Republikën e Kosovës.

Neni 59
Punësimi në shërbimin civil komunal duhet të mbikëqyret dhe rregullohet nga udhëheqësi i personelit për të siguruar që shërbimi civil reflekton proporcion të drejtë profesional, gjinor dhe etnik. 

Neni 60
Shërbimi civil komunal, si tërësi, duhet që të përmbajë proporcion të drejtë të përfaqësimit të personave me aftësi të kufizuar. 

Neni 61
Kryetari i Komunës, në bashkëpunim me udhëheqësin e Personelit, do të emërojë një nën – komision, detyrat e të cilit do të jenë këshillimi dhe konsultimi në përgjithësi për çështjet e resurseve njerëzore që kanë të bëjnë me shërbimin civil komunal, në veçanti me çështjet në vijim: 

1. Kategoritë  dhe numrat për kategori
2.  Mbikëqyrja dhe përgjegjësit
3.  Detyrat dhe obligimet 

4. Delegimi i detyrave dhe obligimeve
5.  Rekrutimi dhe përzgjedhja
6.  Kushtet e pranimit 

7. Fillimi i punës në zyrë, puna provuese 

8. Procedurat ankimore
9.  Procedurat e kundërshtimeve
10.  Trajnimi dhe provimet

11. Rishqyrtimi i paraqitjes dhe procedurat e vlerësimit
12.  Përparimi dhe suksesi  në karrierë
13.  Dosjet dhe referencat e stafit
14.  Kohëzgjatja e punësimit dhe njoftimi mbi pushimin e marrëdhënies së punësimit
15.  Pagesat dhe shpërblimet tjera
16.  Pagesa për udhëtim dhe mëditjet
17.  Pushimi

18. Rregullat e shërbimit civil komunal   

PJESA E TETË

KAPITULLI  I - DISPOZITAT PËRFUNDIMTARE

Neni 62
Në rastet kur ekziston ndonjë konflikt midis dispozitave statutare me dispozitat e Ligjit për Vetëqeverisje Lokale, dispozitat e Ligjit mbizotërojnë. 

Neni 63
Ky statut hynë në fuqi ditën e aprovimit nga Kuvendi i Komunës dhe nënshkrimit të tij nga kryesuesi i Kuvendit të Komunës. 

Neni 64
Dispozitat e Nenit 54, pika 4 ,  aplikohen nga viti fiskal 2009.

Neni 65
Pas hyrjes në fuqi të këtij statuti pushojnë të vlejnë të gjitha dispozitat dhe aktet komunale të mëparshme, në ato pjesë ku janë në kundërshtim me statutin e komunës. 

Neni 66
Me aprovimin e këtij statuti të gjitha aktet tjera të komunës, brenda tre muajve, do  të harmonizohen me statutin në fuqi. 

Neni 67
Interpretimi autentik i këtij statuti bëhet nga Kuvendi i Komunës.

                          Kryesuesi i Kuvendit të Komunës
                            __________________________




       Ruzhdi Jashari

